MINUTI

KAMRA TAD-DEPUTATI

IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU. 48

L-Erbgħa, 24 ta’ Ottubru 2012

Il-Kumitat Permanenti dwar il-Kontijiet Pubbliċi ltaqa' fil-Palazz, il-Belt Valletta, fis-7:01p.m. 

L-Onor. Charles Mangion, President tal-Kumitat, ippreseda.

PREŻENTI

L-Onor. Helena Dalli; l-Onor. Tonio Fenech (Ministru tal-Finanzi, l-Ekonomija u Investiment); l-Onor. Austin Gatt (Ministru għall-Infrastruttura, Trasport u Komunikazzjoni); l-Onor. Philip Mifsud; l-Onor. Joseph Cassar (Ministru għas-Saħħa, l-Anzjani u l-Kura fil-Komunità) (sostitut); u l-Onor. Marie Louise Coleiro Preca (sostituta) kienu preżenti.

TALBA

Il-President tal-Kumitat qal it-talba.

MINUTI

Il-Minuti ta’ Laqgħa Nru. 47 li saret saru fis-17 ta’ Lulju, 2012, ġew konfermati. 

DISKUSSJONI DWAR IL-KIRJA TA’ ST. PHILIP’S HOSPITAL
Il-Kumitat stieden lis-Sur Anthony Mifsud, Awditur Ġenerali sabiex jieħu parti fil-Kumitat.

Is-Sur Alfred Camilleri, Segretarju Permanenti fil-Ministeru tal-Finanzi, l-Ekonomija u Investiment, it-Tabib Kenneth Grech, Segretarju Permanenti fil-Ministeru għas-Saħħa, l-Anzjani u Kura fil-Komunità, is-Sur Brian St. John, Kap Eżekuttiv tal-Fondazzjoni għas-Servizzi Mediċi u s-Sinj. Jacqueline Camilleri ħadu sehem fil-Kumitat fejn sarulhom xi mistoqsijiet dwar is-suġġett imsemmi.

Fil-bidu tal-laqgħa ċ-Chairman informa lill-Kumitat li kienet saret talba mill-media sabiex jinġibdu filmati tal-ewwel ftit minuti tal-laqgħa u staqsa jekk kienx hemm qbil.  Il-Kumitat qabel unanimament. 

Il-Ministru Tonio Fenech beda biex spjega lill-Kumitat li peress li kien għad hemm issues fil-kuntratt tal-kiri li kienu qed jiġu diskussi bejn iż-żewġ partijiet u allura l-kuntratt ma kienx magħluq, kopja tiegħu ma setgħetx tiġi ppreżentata lill-Kumitat.  Informa wkoll lill-Kumitat li dik il-ġimgħa l-Kabinett kien iddiskuta l-materja u nnnota wkoll dak li qal il-Kap tal-Oppożizzjoni fil-Parlament, jiġifieri li jekk il-Kumitat jiġi mogħti l-opportunità li jifli l-kuntratt qabel ma jiġi ffirmat, l-Oppożizzjoni tkun lesta tagħmel dan f’termini qosra biex ma jkunx hemm dewmien bla bżonn.  Huwa qal li l-pożizzjoni tal-Gvern kienet li ma kellux oġġezzjoni li ladarba jkun maqbul bejn iż-żewġ naħat, il-kuntratt jiġi ppreżentat lil dan il-Kumitat għall-iskrutinju tiegħu qabel il-Gvern jieħu d-deċiżjoni li jiffirma.
Waqt id-diskussjoni l-Onor. Franco Debono, li kien preżenti għal-laqgħa tal-Kumitat, talab liċ-Chairman sabiex ikun jista’ jagħmel xi domandi.  Iċ-Chairman staqsa lill-Membri tal-Kumitat jekk kienx hemm permess però peress li ma kienx hemm qbil unanimu l-permess ma ngħatax.
L-Onor. Marie Louise Coleiro Preca talbet li tingħata informazzjoni dwar kemm kienu l-ispejjeż kollha li saru matul l-aħħar snin in konnessjoni mal-għażla tas-sit għal sptar ta’ riabilitazzjoni, inkluż it-traġitti kollha li saru mill-Isptar Sir Paul Boffa u l-Isptar Zammit Clapp għall-Isptar Karen Grech, sakemm fl-aħħar saret l-għażla tal-Isptar St. Philip’s.  

It-Tabib Kenneth Grech, Segretarju Permanenti fil-Ministeru tas-Saħħa, l-Anzjani u l-Kura fil-Komunità, qal li peress li ma kellux dik l-informazzjoni f’idejh dak il-ħin kien se jiġborha u jippreżentaha lill-Kumitat aktar ‘il quddiem.  
Is-Sur Brian St. John, Kap Eżekuttiv tal-Fondazzjoni għas-Servizzi Mediċi qal li kien se jgħaddi lill-Kumitat kopja tal-istudji kollha li kienu saru dwar l-istat li jinsab fih l-Isptar St. Philip’s illum.
Id-diskussjoni kienet interrotta u baqgħet aġġornata.

Fid-8:42p.m. iċ-Chairman aġġorna l-Kumitat għal data li tiġi komunikata aktar tard.

